
БІРЛЕСКЕН  ІС БЕРЕКЕЛІ
SMART TEACHER QONAEV – 2026

ЖАҢАШЫЛ ҰСТАЗ – 
ЖАРҚЫН БОЛАШАҚ

2023 жылдан бастап Қазақстанда Мұғалімдер күні ресми түрде 
5 қазанда атап өтіледі. Атаулы күнді мерекелеу аясында Оқу-ағарту 
министрлігінің «Ұстазым, ардақты ұстазым!» атты республикалық 
акциясы бастау алды. 29 қыркүйек пен 5 қазан аралығында еліміздің барлық 
өңірінде педагог мәртебесін арттыруға және ұстаздық кәсіпті дәріптеуге 
бағытталған «Ұстаз – ұлт шамшырағы» тақырыбындағы іс-шаралар 
жүзеге асырылады. Осыған орай, Қонаев қаласының орталық алаңында 
«Smart teacher Qonaev – 2026» үздіктер марапаты» атты салтанатты шара 
өтті. Келелі жиынға мектеп пен балабақша басшылары, ардагер-ұстаздар, 
Қонаев қаласының Құрметті азаматтары, қоғам белсенділері, білім мен 
заманауи технологияны ұштастырып, салаға жаңашылдық әкеліп, уақыт 
талабына сай жаңа бастамаларды жүзеге асырып жүрген педагогтер, облыс 
орталығының тұрғындары мен қонақтары қатысты. 

Ерзат АСЫЛ

МЕРЕКЕ ШУАҒЫ

Облыстағы нысандар мен тұрғын үйлерді көгілдір отынмен қамтуда 
қалтқысыз еңбек етіп жүрген азаматтар марапатталды. Қонаев қаласының 
Мәдениет үйінде Мұнай-газ кешені қызметкерлерінің күніне орай өткен 
салтанатты шарада облыс әкімінің орынбасары Әсет Масабаев сала 
мамандарын құттықтап, мемлекеттік наградаларды табыс етті.

Газ қызметкерлері марапатталды

Өз сөзінде Әсет Дүйсебекұлы 
аймақтың және жалпы елдің тұрақты 
дамуына газ саласы мамандарының 
қосып жатқан үлесі  мол екенін 
атап өтті. «Облыс экономикасын 
қарқынды дамыту үшін де отын 
энергиясы өте маңызды. Алматы 
облысында елдімекендерді кезең-
кезеңімен газдандыру бойынша 
ауқымды жұмыс жалғасуда. Бұл 
жұмыс Қазақстан Республикасы
ның Президенті  Қасым-Жомарт 

Білім беру саласындағы жаңашылдықты қолдап, игі бастаманы нақты 
нәтижеге айналдырып жүрген көшбасшылардың құрметіне арналған ерекше 
кеште Қонаев қаласының әкімі Асхат Бердіханов баршаны Ұстаздар күні 
апталығының салтанатты ашылуымен құттықтады. 

– Бүгінгі шара аясында «Smart Teacher Qonaev» жобасының қорытындысын 
шығарып отырмыз. Жоба педагогтердің цифрлық әлеуетін арттырып, 
жасанды интеллектіні білім беру жүйесінде тиімді әрі жауапты қолдануға 
жаңа мүмкіндіктер ашты. Жоба шеңберінде 12 мектеп, 7 мемлекеттік және 6 
жекеменшік балабақшада ашық алаңдар ұйымдастырылды. Бұл – ұстаздардың 
жаңашылдыққа деген ұмтылысының жарқын көрінісі, – деген шаһар басшысы 
ұжымының дамуына жол ашып жүрген білім беру мекемесінің басшылары 
мен ізденуден жалықпай, жаңалыққа ұмтылып, әрбір оқушының болашағына 
жауапкершілікпен қарайтын педагогтерге ризашылығын білдірді. 

Сахна төрінде Асхат Ермекұлы «Smart Teacher Qonaev» – 2026» үздіктеріне 
марапат табыстады. Қазақ орта мектеп-лицейі «Жылдың цифрлық серпілісі», 
орта мектеп-гимназия «SMART көшбасшы мектебі – 2026», Ш.Уәлиханов 
атындағы №2 гимназия «Шығармашыл-цифрлы орта», Ы.Алтынсарин 
атындағы №1 орта мектеп «Жасанды интеллект елшісі», Д.Қонаев атындағы 
№1 қазақ орта мектебі «ЖИ интеграциясының көшбасшысы», №2 орта мектеп 
«Инновациялық ойлау орталығы», №3 орта мектеп «ЖИ идеялар генераторы», 
Қ.Қайсенов атындағы №4 орта мектеп «Цифрлық трансформацияның озық 
үлгісі», Қ.Жалайыр атындағы №6 орта мектеп «Креативті цифрлық команда», 
№8 орта мектеп «Цифрлық құзыретті ұжым», №9 орта мектеп «Құндылық 
пен технология үндестігі», №10 орта мектеп «Құндылықты инновация» 
номинацияларын иеленді. «Искорка», «Гүлдер», «Балауса», «Балдәурен», «Нұр-
Бөбек», «Ақдидар», «Ақбота» бөбекжай-балабақшалары «Болашаққа цифрлық 
қадам», «Үздік интерактивті контент», «STQ Жарқын жұлдыз», «Қауіпсіз 
цифрлық балалық шақ», «Болашақ дағдылар бастауы», «Креативті контент», 
«Ақылды таным ортасы» номинацияларымен марапатталды. Сол секілді 
бірқатар жекеменшік балабақшалардың да түрлі номинацияларға ие болғанын 
атап өткен жөн. Сонымен қатар 2025-2026 оқу жылында аталған жоба аясында 
жасанды интеллектіні оқу-тәрбие үдерісіне енгізу бағытындағы тәжірибе 
алмасу семинарлары мен конференцияларында тәжірибе бөлісіп, заманауи 
технологияларды тиімді қолдануға белсене қатысып, үздік сабағымен көзге 
түскен мұғалімдер мен тәрбиешілер Қонаев қалалық білім бөлімі басшысының 
Алғыс хатын еншіледі. 

Орайлы сәтті пайдаланып Қонаев қалалық білім бөлімі әдістеме орталығының 
бөлім басшысы Назым Исаеваға жолығып, бір ауыз тілдескен едік. 

 – Қазіргі цифрлық дәуірде жасанды интеллект – мұғалімді алмастыратын 
құрал емес, оның кәсіби мүмкіндігін арттырып, сабақты жоспарлау мен 
бағалауды жеңілдететін сенімді көмекші. Қонаев қаласының білім беру 
саласындағы маңызды қадам саналатын «Smart Teacher Qonaev – жасанды 
интеллект негізіндегі педагогтердің цифрлық құзыреттілігін дамыту» жобасы 
аясында барлық білім беру мекемесінде ашық алаңдар өткен болатын. Ашық 
алаңдарда мұғалімдер теориямен шектелмей, сабақ барысында, тапсырма 
құрастыруда, кері байланыс беруде ЖИ құралдарын қалай тиімді қолдануға 
болатынын іс жүзінде көрсетті. Осы жобаның арқасында мұғалімдердің 
цифрлық құзыреттілігін жаңа деңгейге көтеріп, сабақ сапасын арттыратын және 
ұстаз уақытын үнемдейтін тиімді ЖИ шешімдерін анықтадық, – деді Назым 
Тұрсынғазықызы. 

Марапат иелері мен білім саласына саналы ғұмырын арнаған ардагер-
ұстаздардың құрметіне Жетісу, Алматы облыстарына танымал «Руханият 
серілері» тобы, бірнеше хит әндердің орындаушысы, эстрада жұлдызы Мәлік 
Жамбылұлы ән-жырдан шашу шашты. Сондай-ақ көпшілік назарына «Дос-
Мұқасан» ансамблінің әндерінен құралған попурри ұсынылды. 

 «Smart Teacher Qonaev – жасанды интеллект негізіндегі педагогтердің 
цифрлық құзыреттілігін дамыту» жобасы шеңберінде өткен ашық алаңдарды 
қорытындылау мақсатындағы салтанатты шара Қонаев қаласы ұстаздарының 
квартеті мен Ахмет Жұбанов атындағы №5 орта мектеп оқушыларының хоры 
орындаған «Рахмет сізге, ұстазым!» әнімен қорытындыланды.

Тоқаевтың тапсырмаларын іске 
асыру аясында жүргізілуде. Мемлекет 
басшысы тұрғындардың тұратын 
жеріне қарамастан, газбен қамтуды 
қоса алғанда, базалық инфрақұрылымға 
тең қолжетімділігін қамтамасыз етудің 
маңыздылығын ерекше атап өткен 
болатын. Бүгінде облыста 169 елдімекен 
газдандырылған, табиғи газға 1,24 млн 
адам қол жеткізген. Бұл аймақтың жан-
жақты өркендеуіне оң әсерін тигізеді. 
Сіздер осы жолда аянбай тер төгіп, 
қоғамға қызмет етудің нағыз үлгісін 
көрсетіп келесіздер. Қиын да жауапты 

салада атқарып жатқан еңбектеріңіз 
ерекше құрметке лайық. Әсіресе, ауа 
райының қолайсыздығына, тәуліктің 
кез келген мезгіліне қарамастан, 
халық игілігі жолында еңбек етіп 
жүргендеріңіз үшін ризашылығымыз 
шексіз», – деді ол.

Салтанатты рәсім барысында энер
гетика саласында елеулі еңбек етіп келе 
жатқан бірқатар маманға ҚР Энергетика 
министрлігінің «Мұнай-газ саласының 
үздігі» атағы, облыс әкімі Шыңғыс 
Әріновтің «Құрмет» грамотасы мен 
Алғыс хаты табыс етілді. Бұл қатарда 
облыстық энергетика және сумен қамту 
басқармасының басшысы Нұрлан 
Өмірханов, өзге де Назар Қасымов, 
Жасұлан Талдыбаев сынды тәжірибелі 
мамандар бар. Шара соңы мерекелік-
концерттік бағдарламамен жалғасты.

Қонаев қаласы

Суретті  түсірген  –  Мұхтар  ӘУКЕН

Форумда көпфункционалды ке
шендер, қонақүйлер, ауруханалар 
мен тұрғын үй құрылысы, энергетика 
саласындағы ірі компаниялар өзара 
келіссөз жүргізіп, инвестициялық 
бастамаларды талқыға салады. Елші 
мен әкім кездесуінде сондай-ақ 
сауда-экономикалық, гуманитарлық 
салалардағы қарым-қатынасты дамыту 
мәселелері қаралды. Бүгінде Қазақстан, 
оның ішінде Алматы облысы мен 
Үндістан арасындағы ынтымақтастық 
күн санап жанданып келеді. Мәселен, 
өткен жылдың қорытындысы бойынша 
екіжақты тауар айналымы 24%-ға 
артып, 30,7 млн АҚШ долларына жетті. 
Облыста Үндістан инвесторларының 
қатысуымен жалпы құны 278 млрд 
теңге болатын туризм және білім беру 
саласын ілгерілетуге бағытталған 2 
инвестициялық жоба жүзеге асырылуда. 

іске асыруға дейінгі қажетті көмекті 
көрсетуге дайынбыз. Соңғы үш жылда 
Алматы облысы шетелдің 17 өңірімен 
ынтымақтастық туралы келісімдерді 
бекітті. Осыған байланысты біз Үндістан 
Республикасының өңірлерімен тікелей 
серіктестік орнатуға мүдделіміз, – деді 
аймақ басшысы. 

Сайлас Тангал бизнес-форум жыл
жымайтын мүлік саласындағы кәсіп
керлердің бірлесе жұмыс істеуіне 
мүмкіндік тудыратынын жеткізді. Соны
мен қатар Үндістан компаниялары 
Алатау және Қонаев қалаларында ірі 
инвестициялық жобаларды іске асыруға 
ниетті екенін айтты. 

– Үндістан денсаулық сақтау, фар
мацевтика және роботтандырылған 
хирургия салаларында озық тәжірибеге 
ие. Сондықтан біз Алматы облысында 
өндіріс орындарын ашуға және облысқа 
қажетті кейбір басым бағыттар бойынша 
ауқымды бастамаларды бірлесе жүзеге 
асыруға әзірміз, – деді Сайлас Тангал. 

Жиын соңында қос тарап өзара 
тиімді серіктестікті дамытып, бірлескен 
жобаларды жандандыруға, бизнес-
форумды өткізу барысын жан-жақты 
пысықтауға уағдаласты.

Қазіргі таңда Үндістан капиталының 
қатысуымен өңірде 5 кәсіпорын жұмыс 
істейді. Сонымен қатар қос тарап бірігіп 
құрған 4 кәсіпорын бар. Туризм саласы 
да – өзара ынтымақтастықты арттырудың 
негізгі бағыттардың бірі. Мысалы, өткен 
жылы өңірге Үндістаннан 2 500-ге жуық 
турист келді. 

Шыңғыс Сайранұлы өз сөзінде 
аталған бизнес-форум екі тарап үшін де 
тиімді әрі нақты нәтижеге жеткізетін игі 
шара болатынына сенім білдірді. Сондай-
ақ Алматы облысы еліміздегі қарқынды 
дамып келе жатқан өңірлердің бірі екенін 
атап өтіп, оның артықшылықтары мен 
жетістіктері жайлы баяндады. 

– Үнді компанияларының мол 
тәжірибесі Алматы облысында тех
нологиялық және инфрақұрылым 
бағытындағы тың бастамаларды іске 
асыруға септігін тигізеді деп сенемін. 
Өз тарапымыздан біз инвесторлардың 
ұсыныстарын жан-жақты қарап, оны 

Төле би Қаз дауысты Қазыбек би Әйтеке би
Атадан ұл туса игі,
Ата жолын қуса игі.
Өзіне келер ұятын,
Өзі біліп тұрса игі.
Жаудан бұққан немені,
Ортасынан қуса игі!
Бір үйдің баласы болма,
Көп үйдің санасы бол.

Алтын ұяң – Отан қымбат,
Құт-берекең атаң қымбат.
Аймалайтын анаң қымбат,
Мейірімді апаң қымбат.
Асқар тауың әкең қымбат,
Туып-өскен елің қымбат.
Ұят пен ар қымбат,
Өзің сүйген жар қымбат.

Ашу деген – ағын су,
Алдын ашсаң, арқырар.
Ақыл деген – дария,
Алдын тоссаң, тоқырар.
Кісі бірге туыспау керек,
Туысқан соң сөз қуыспау керек.
Сөз қуған бәлеге жолығады,
Жол қуған олжаға жолығады.

1946 жылы Қарағанды облысының 
Қ а р а ж а л  қ а л а с ы н д а  д ү н и е г е 
келген Алпыс Арықбайұлы мектеп 
қабырғасында жүрген кезінен спорттық 
жарыстарға белсенді қатысты. Әсіресе 
жүгіруге бейімі айқын байқалды. 

Әскер қатарында азаматтық борышын 
өтей жүріп, шаңғымен жүгіру, волейбол, 
баскетбол және жеңіл атлетикадан 
өткізілген жарыстарда тек жүлделі 
орындарға ие болды.

Кейін спорт саласындағы білімін 
жетілдіріп, 1976 жылы Қарағанды 
политехникалық институтын,  ал 
1982 жылы Қарағанды дене тәрбиесі 
институтын тәмамдаған жас спортшы 
еңбек жолын жеңіл атлетикадан 
жаттықтырушы болып бастайды.

Алпыс Ермағанбетовтің спорттағы 
ең ірі жетістіктерінің бірі – 1980 жылы 
КСРО-ның спорт шебері атағын алуы. 
Әрине, бұл атақтың артында ұзақ жылғы 
тынымсыз еңбек, күнделікті жаттығу, 
тәртіп пен төзім тұрғаны сөзсіз. Спортты 
серік еткен кейіпкеріміз өз ортасында 
«марафон майталманы» атанған. 

Марафон – кез келген адамның 
бағындыра бермейтін қашықтығы. 
42 шақырым межені бағындыру үшін 
спортшыға физикалық дайындықпен 
қатар, мықты психологиялық төзім 
қажет.  Алпыс Арықбайұлы 1984 
жылы Қарағанды және  Алматы 
марафондарының чемпионы атанды. 1997 
жылы Стамбұлда өткен халықаралық 
Еуразия марафонында, 1998 және 2002 
жылдары Астана марафонында, 2003 
жылы 9 мамырда Қырғызстанның Бішкек 
қаласында өткен халықаралық Жеңіс 
марафонында жеңімпаз болды.

Ал 2007 жылы 61 жасында Мәскеуде өткен 
бүкіләлемдік марафонда чемпион атануы – оның спорттық 
ғұмырындағы ерекше белестерінің бірі. Бұл жай ғана 
спорттық нәтиже емес. Бұл – адамның жасына қарамай, 
мақсатқа ұмтылса, еңбек етсе, үлкен жетістіктерге жете 
алатынын дәлелдейтін өмірлік мысал.

Алпыс Арықбайұлы Қазақстан Республикасының 
жеңіл атлетикадан жазғы чемпионатында 5 шақырымға 
жүгіруден үш дүркін, 10 шақырымнан төрт дүркін 
чемпионы, Халықаралық Алматы марафондарының 
екі дүркін чемпионы, он мәрте күміс жүлдеге ие 
болды. Ұлыбританияның Гейтсхед қаласында өткен 
әлем чемпионатында Қазақстан Республикасының 
намысын қорғады. VII қысқы Азия ойындарының 
алаугері болды.

Оның есімі мен спорттағы жетістіктері Қазақстан 
Республикасының энциклопедиясына енгізілді. Қазақстан 
Республикасының Құрметті спорт қайраткері атанды. Ал 
2017 жылы «Еңбек даңқы» медалімен марапатталды.

«Күшті болғың келсе – жүгір, денің сау болсын 
десең – жүгір, ақылды болу үшін де – жүгір. «Жүгіру 

– медаль немесе жарыс үшін ғана жасалатын әрекет 
емес. Ол – денсаулықтың, сергектіктің, ой тазалығы мен 
белсенді өмірдің негізі. Сондықтан спортқа түбегейлі бет 
бұрып кетпесек те, таңғы жаттығуларды жасап тұрудың, 
салауатты өмір салтын ұстанудың пайдасы көп», – дейді 
марафон майталманы.

Елімізде соңғы жылдары бұқаралық спорт барынша 
насихатталып жатқанымен, халық спортты өмір 
салтына айналдыруға асықпайтынын Алпыс аға 
қынжыла айтты. 

«Таңертең 5-6-да стадионға барғанда жаздыгүні он 
шақты адам жүрсе, қыста не жаңбырлы маусымда көп 
ешкім шықпайды. Стадионға таңертең баратындардың 
дені – егде жастағы кісілер. Олар спортпен айналысу үшін, 
салауатты өмір салтын ұстану үшін емес, амал жоқтан, 
денсаулық жағдайына байланысты барады. Спортпен 
денсаулық сыр бергендіктен емес, керісінше денсаулықта 
кінәрат болмауы үшін айналысу керек – дейді Алпыс 
Арықбайұлы. 

Жастар демекші, кейіпкеріміз 60 жылдан бері күні 
бүгінге дейін шәкірт тәрбиелеп, жаттықтырушылықты 
жалғастырып келеді. Алпыс Арықбайұлы 40 жылға 
жуық уақыт дене тәрбиесі пәнінің мұғалімі болды. 
Қазақстан Республикасы білім беру ісінің үздігі атанды. 
Есік педагогикалық училищесінде, Есік қаласындағы 
гимназияда директордың дене тәрбиесі және спорт 
жұмыстары жөніндегі орынбасары қызметін атқарды. 
Зейнетке шыққаннан кейін 2014-2022 жылдары Алматы 
облысының қысқы спорт түрлерінен мамандандырылған 
балалар мен жасөспірімдер спорт мектебінде шаңғымен 
жүгіруден жаттықтырушы болып істеді. Ал 2022 
жылдан бері Есік қаласының №1 БЖСМ-нің жеңіл 
атлетика бөлімінде бапкер қызметін атқарып келеді.  
Шәкірттерінің алғашқылары сонау 1986 жылы КСРО 
біріншілігінде жүлделі орындардан көрінсе, бүгінде 
ел намысын қорғап, халықаралық жарыстар мен 
марафондарда үздік атанып жүр. Соңғы үш жылдың 
нәтижелеріне көз жүгіртсек, Алпыс Арықбайұлының 
шәкірттері 2024 жылы ҚР чемпионаттарынан 9 медаль, 
2025 жылы 7 медаль, ал биыл ҚР чемпионатында және 
жастар чемпионатында 4 медаль жеңіп алды. Бұл 
жеңістер спортшының ғана емес, жаттықтырушының 
да есіл еңбегі мен мол тәжірибесінің айқын көрінісі 
екені анық.

Алпыс Арықбайұлы 2020 жылдан бері тұрақты түрде 
аудандық білім саласы қызметкерлерінің басын қосып, 
президенттік шақырымға, яғни 2400 метр қашықтыққа 
жүгіруден жарыс ұйымдастырып келеді. Сонымен қатар 
2023 жылдан бері жылына 2 мәрте жастар, ересектер мен 
қарттар арасында орталық стадионда марафон өткізуді 
дәстүрге айналдырған. 

Биыл спортшының 80 жылдық мерейтойы аясында 
облыстық дене шынықтыру және спорт басқармасының 
ұйымдастыруымен 1946 метр қашықтыққа жүгіруден 
жарыс ұйымдастырылғалы отыр. Бұл жарыс – бір 
адамның мерейтойын атап өтетін іс-шара ғана емес. Бұл 
– жеңіл атлетиканы, жүгіруді, саламатты өмір салтын 
насихаттайтын, спортшылардың басын қосатын спорттық 
мереке. Жастар тәрбиесіне тек оң әсерін тигізетін мұндай 
мерекелер көбейе берсін!

Еңбекшіқазақ ауданы

Спорт – адамның күш-қуатын ғана 
емес, мінезін, жігерін, төзімін, өмірге деген 
құштарлығын қалыптастыратын үлкен мектеп. 
Өмірінің алпыс жылдан астам уақытын спортқа 
арнап, өзі де талай белесті бағындырған, жүздеген 
шәкіртке жол көрсетіп, жеңіс тұғырына қондырған 
жандардың орны бөлек. Осындай азаматтың бірі – КСРО 
спорт шебері, Қазақстан Республикасының Құрметті спорт 
қайраткері, марафоншы, Еңбекшіқазақ ауданының Құрметті 
азаматы Алпыс Арықбайұлы Ермағанбетов. Қазан айында сексеннің 
сеңгіріне келетін ақсақал әлі күнге шәкірт тәрбиелеп, жаттықтырушы 
қызметін жалғастырып келеді.

Қазақ қоғамында қадірлі саналатын осынау 
үрдісті  Қарасай ауданының ардагерлері  де 
жалғастырып, ұлтымыздың игі дәстүрлері мен 
тәлім-тәрбиесін келешекке жеткізу жолында 
еңбек етуде. Алдымен ауданның ардагерлер 
ұйымы жайлы айтар болсам, бүгінде өңірімізде 
ардагерлер ұйымына қарасты 11 бірлестік 
бар. 32533 адамды біріктіретін бұл ұйым 

ауданда атқарылып жатқан түрлі шараларға 
белсене араласып, жастар тәрбиесінен 

бастап, күнделікті тіршілікке қатысты 
д ү н и е л е р д і ң  б а р л ы ғ ы н а  ө з і н д і к 

үлесін қосуда. Жастармен жұмысты 
жандандыру мақсатында 2024 жылы  

« А л а т а у  ж а с т а р ы »  қ о ғ а м д ы қ 
бірлестігі құрылса, 2025 жылдан 

бері  «Асыл аналар» ұйымы 
жұмыс істеп келеді.

Аталған ұйымдар бірлесе 
отырып өткізген «Жастар 

тәрбиесі – адамзаттың 
мәңгілік тақырыбы»  

атты дөңгелек 
үстел басын

д а ғ ы 

әңгіме, колледж студенттері, ауданның жастары 
қатысқан алқалы жиын айта қаларлықтай оқиға 
болғаны анық. Осындай жиындарда қоғамда орын алып 
тұратын құқықбұзушылық, жұмыссыз жүру, темекі 
мен нашақорлықтың зардабы, жас отбасылардың 
ажырасуы сияқты мәселелер кеңінен талқыланып, аға 
буын өкілдерінің өнеге-өсиеті айтылды.

Бұл тәрбиеге қатысты жұмыстың бір парасы 
болса, Мемлекет басшысы Қасым-Жомарт Тоқаевтың 
бастамасымен атқарылып жатқан игілікті істерге 
қатысып, кейінгі ұрпақты қоршаған ортаны таза 
ұстауға, кітап оқуға үндейміз. Бүгіндері ауданның 
елдімекендерінде ауыл тұрғындарының, мемлекеттік 
қызметкерлер мен жастардың және аға буын өкілдерінің 
қатысуымен тазалық шаралары тұрақты өткізіліп 
келеді. Осындай акцияларға қатысу арқылы  жастардың 
бойында тазалыққа, әсемдікке деген ұмтылысын 
қалыптастырып жатқанымыз кәміл.

Адамзат дамуы бұрын-соңды болмаған техноло
гиялық дүмпуге әкеліп, бір кездері түсімізге де кірмеген 
дүниелер күнделікті өміріміздің шындығына айналды.  
Бүл үрдіс адам өмірін барынша жеңілдеткенімен, 
одан келер қауіп те күн санап артып келе жатқаны 
айқын. Соның бірі ұялы телефоннан келетін қатер 
десем, жаңалық ашқандай болмайтыныма сенімдімін. 
Бесіктен белі шықпаған сәбиден бастап, еңкейген 
қарияға дейін соның құрығына ілінбегені жоқ десек 
те болады.  Тіпті, қолына ұстатсаң, жылаған бала да 

бірден тыныш табатынына таңдануды қойғанбыз. 
Осының бәрі адам бойындағы ізгілік пен 

қайырымдылық, қамқорлық 

пен сүйіспеншілік сезімдерін аластатып, алақандай 
темірге табынған тіршілік иелерін туғызбай ма деген 
күдік мені ғана емес, жалпы адамзатты мазалап 
отырғаны шындық.

Ал енді бұған не істеуге болады, қайтпек керек 
деген сұраққа келетін болсақ, Мемлекет басшысы 
Қасым-Жомарт Кемелұлының бастамасымен қолға 
алынған «Кітап оқитын ұлт» жобасы – бұл мәселенің 
таптырмас шешімі. Ұзақ жылғы ұстаздық қызметімде 
кітап оқудың бала тәрбиесіндегі атқарар қызметі мен 
алар орнын айқындап алғандаймын. Кітап пен газет-
журнал оқып өскен бала зейінділігімен, білімділігі
мен, қоғамда болып жатқан оқиғаларды айқын 
түсініп, болашаққа бағдар жасай алатындығымен 
ерекшеленеді.  Себебі әлеуметтік желідегі бір-біріне 
кереғар ақпараттар мен фейктердің арасынан тура 
жолды таңдауға кітаптан алған білім мен өнеге себеп 
болатынына сенімдімін.

Сабаққа әлемжелі арқылы дайындалып, берілген 
тапсырманы жасанды интеллектінің көмегімен 
орындап үйренген бала ертең үлкен өмірге барғанда 
да сол желіге тәуелді болып қалмас үшін бүгіннен 
бастап кітап оқуға,  ойлануға үйретуіміз керек. 
Бүгінгі кезеңнін алдыңғы қатарлы міндеті осы деп 
түсінемін.

Сағат МӘСІМАҚЫНОВ,
Қарасай аудандық ардагерлер 

ұйымының төрағасы 

ҰРПАҚ САБАҚТАСТЫҒЫ ҮЗІЛМЕСІН!
 Қазақ халқы қай-қашаннан бері 

қарияларын қадірлеп, олардың қоғамда 
алар орнын биік қойған. «Ауылыңда 
қарияң болса, жазулы тұрған хатпен 
тең!» деген мәтел осының айқын 
дәлелі емес пе?! Асыл дәстүрімізді 
сақтап, көнеден жеткен әдет-
ғұрпымызды бүгіндері де жоғалтпай келе 
жатқанымыз – ұлттық бірегейлігімізді 
қалыптастырып, жаһандану заманында 
өркениеттер аранына жұтылып 
кетпеуіміздің кепілі болып отыр. 
Осылайша ұрпақ сабақтастығы үзілмей, 
болашаққа қарай қадам басып келеміз.

Орталыққа тіркелушілердің басым бөлігі – 
Талғар қаласының және оған  жақын орналасқан 
ауылдық округ тұрғындары. Алматы облысының 
барлық ауданында мұндай орталық толық 
ашылған. Ал Талғар ауданы филиалы қарттарды 
ең көп қамтып отыр. Ауданда жалпы 27 мыңнан 
астам зейнеткер бар болғанымен, шалғай 
ауылдық округте тұратын қарттарға мұндағы 
игілік  қазірше қолжетімсіз. Себебі жол алыс, 
келіп-кету қолайсыз. 

Бүгінде орталықта 10 түрлі қызмет тегін 
көрсетіледі. Атап айтсақ би, хор-вокал, 
скандинавиялық жаяу жүру, цигун, йога, 
тоғызқұмалақ,  еңбек терапиясы, IT сауаттылығы, 
емдік дене шынықтыру. Сонымен қатар психолог 
пен медбике де қарттардың психологиясы 
мен денсаулығын қадағалап отырады. Мұнда 
белсенді әжелер тобы құрылған. Олар аудан 
көлеміндегі ауқымды шараларға  атсалысып жүр. 
Хор-вокал нұсқаушысы Берікбол Байбосынның 
жетекшілігімен құрылған «Талғар толқыны» 
ансамблі мерекелік кештердің көркіне айналды.  
Тек вокал қызметін алу үшін алыстан арнайы 
келетін апаларымызға қалай сүйсінбейсің?! 
Айтжамал Әбдірешқызы жүргізетін психоло
гиялық сағатта өмірдің өзі шыңдаған кейуаналар 
бір жылап, бір күліп, іштегісін ақтарып серпіліп 
қалады. 

Осы бір жылда орталығымыз көптеген 
жетістікке қол жеткізді. Өткен жылы орталықта 
өткен байқауда би тобы «Үздік би ұжымы» 
атанса, психологтар арасында өткен байқауда 
Айтжамал Нұрбатырова бас жүлдені иеленді. 
Биыл сәуір айында орталығымыздың бір 
жылдығы салтанатты түрде аталып өтті. 
Сахнада әуелетіп ән салып, шабыттана билеген 
әжелер көрермендерін таң қалдырды. Сондай-
ақ бұл ұжым жыл сайын жаз мезгілінде 
облысымыздың аумағындағы көркі  көз 
сүріндіретін демалыс аймақтары мен Алматы 
қаласындағы мұражайларға танымдық саяхат 
жасауды ұмытпайды. Өткен жылы қараша 
айында 17  қызмет алушы Біріккен Араб 

Белсенді ұзақ өмір 
орталығының Талғар 
аудандық филиалы 
өткен  жылдың 
ақпан айында өз 
жұмысын бастады. 
Зейнеткерлерге 
салауатты өмір 
салтын насихаттап, 
шығармашылық  және 
қоғамдық белсенділігін 
арттыру мақсатында 
құрылған орталық 
бүгінгі таңда 300-
ден астам қызмет 
алушысы бар үлкен 
ұжымға айналды. 

Әмірліктеріне барса, осы жылы Әзербайжан 
елін көріп қайтты. Олардың айтуынша, әлемді 
құрбылармен бірге аралау қызықтырақ. Наурыз 
айында Алатау қаласында ардагерлер арасында 
тоғызқұмалақтан өткен жарысқа  әжелеріміз 
қатысып, жүлделі орынға қол жеткізген. 
Нақтырақ айтсақ, Айсара Сыпатаева 2-орын, 
Бақыт  Егінжанова пен  Әлима Шоранова  3-орын 
иеленді. Бұл нәтиже олар үшін үлкен жеңіс. 
Жасы үлкен болса да үйренуден жалықпаған, 
қажыры қайтпаған асыл әжелер –  жас ұрпақтың  
үлгісі.

Бүгінде орталықтың  басшысы қызметін 
атқарғаныма жылдан асыпты. Осы уақыт 
ішінде түсінгенім, қарттарға қоғамның, 
отбасы мүшелерінің қамқорлығы аса қажет. 
Әрине, мұны айта салу оңай, дегенмен жан 
жүрегіңмен түсіну басқаша сезім. Мынау 
қарбалас заманда олардың неге мұқтаж 
екенін байқамайды да екенбіз. Тіпті, жалғыз 
тұратын қариялардың көп екенін аңғардым.  
Олар осы орталықтың ашылғанына дән 
риза. Басында түрлі диагнозбен келгендер 
денсаулығындағы өзгерістерді қуана айтады. 
Сондай-ақ қарттар ауданымызда өтетін 
маңызды іс-шараларға белсене қатысып, өмір 
бойы жинаған тәжірибелерінің қоғам үшін 
маңызды екендерін дәлелдеп отыр.  

Орталықтың жұмыс сапасын арттыру 
мақсатында психологиялық қолдау апталығы, 
қарттар айлығы, ашық есік күні сынды ауқымды 
шаралар ұйымдастырылып тұрады. Аналар 
кеңесі, Жастар ресурстық орталығы сынды 
мекемелермен бірлесе жұмыс атқарып, жас 
ұрпаққа ұлттық құндылығымыз бен салт-
дәстүрімізді дәріптеуден жалыққан емес. Шабыт 
пен қуанышқа толы белсенді өмір сүргісі келетін 
зейнеткерлерге есігіміз әрқашан ашық.  

Зорагүл  ӘБДІҚАДІР,
Белсенді ұзақ өмір орталығы  Талғар 

аудандық филиалының 
                                    басшысы 

Құралай МҰРАТҚЫЗЫ

Белсенді өмірдің 

БҮГІН – ХАЛЫҚАРАЛЫҚ ҚАРТТАР КҮНІ

Белсенді өмірдің 
берері молберері мол



2008 жылы сол кездегі Нарынқол ауылдық Мәдениет 
үйінің директоры Жанар Ерғанайқызының бастамасымен 

құрылған әжелер ансамблінің қазіргі құрамында Алтынгүл 
Ысқақова, Заида Серғазықызы, Ажар Өмірәлиева, Баян 

Мұхтарова, Бейсехан Намазбекова, Айкен Бейбітова, Гүлшат 
Мұқашева, Орынбасар Қаражігітова, Бақытгүл Байболова, Балжан 
Омарова, Бақыт Қожабекова, Клара Қалиева, Нағима Омарова 
сынды ақ жаулықты әжелер өнер көрсетеді. Олар ауданның 
дамуына өз үлестерін қосып, абыроймен зейнет демалысына 
шыққан жандар. 

«Алтын қазына» әжелер ансамблі  құрыла салысымен 
бірқатар байқауға қатысып, облыс көлемінде өз өнерлерін 
дәлелдеп, әркез ауданға жүлдемен оралып жүр. Өңірлік іс-
шаралардан да қалыс қалған емес. Әжелердің  өнер ұжымы 
ән айтудан бөлек,  аудандағы қоғамдық жұмыстарға да
белсене атсалысып, көмекке мұқтаж азаматтарға қолын созып, 
жас отбасыларға ақыл-кеңестерін айтып, ауданның ұйытқысы 
болып отыр.

 Белсенді өмір салтын таңдаған әжелердің сахна 
төрінде жарқырап жүргендерін бала-шағалары да қос 

қолдап қолдайды. Аңқылдаған ақ көңіл әжелеріміздің 
өнеріне халық та ерекше сүйсінеді. Олардың осынау 

өнер құндылығын дәріптеп, ұрпаққа үлгі болып 
жүргеніне лайықты қолдау көрсетіп жүрген 

аудан азаматы,  кәсіпкер Тілек Юсуповқа 
қазыналы қарттардың айтар алғысы шексіз. 

«Алтын қазына» әжелер ансамблінің 
сахналық образдары да көздің жауын 

а л а д ы .  Ұ л т т ы қ  н а қ ы ш т а ғ ы 
киімдерді ансамбль мүшелері 

ө з д е р і  д а й ы н д а й д ы . 

Өнерлі әжелердің алды сексеннің сеңгірінен асқан. 
Олар бір жеңнен қол, бір жағадан бас шығарып, ұлттық 
өнерді ұлықтап, дәстүрлі әндерге жан бітіріп, әуезді 
үндерімен халық ықыласына бөленіп жүр. Сахна мәдениетіне 
де бір кісідей мұқияттылықпен қарап, өнердің парқын біліп, 
сахнаның киесін ерекше қастерлейді. Ән айтудан бөлек, 
қазақтың ұлттық салт-дәстүрлеріне негізделген қойылымдар 
қойып, дәстүрді жаңғыртып жүргендері тағы бар. 

Әжелер ансамблінің алдағы шығармашылық қадамына 
серпін беретін тағы бір маңызды мәселе – ұжымға жасалатын 
қолдау. Өйткені аудан көлеміндегі мәдени шаралардан бөлек, 
түрлі байқаулар мен концерттерге қатысу үшін елдімекендерге 
шығуға тура келеді. Осындай сәттерде ансамбль мүшелерінің 
сапарын ұйымдастыруға қолайлы жағдай жасалып, көлік мәселесі 
тұрақты шешімін тапса, бұл өнер ұжымының жұмысын едәуір 
жеңілдетер еді. Сондай-ақ сахналық киім мәселесі де назардан 
тыс қалмағаны жөн. Әжелердің ақ жаулығы мен ұлттық киімінің 
жарасымды үйлесуі көрерменге эстетикалық әсер сыйлап қана 
қоймай, ұлттық құндылықтарды насихаттаудың көрнекі үлгісі 
болмақ. Осындай ұжымдарға жасалған жан-жақты қолдау 
– өнерге ғана емес, елдің рухани қазынасына көрсетілген 
құрмет.

Райымбек ауданы

Бірі ән айтып отыр. Бірі тоғызқұмалақтың тасын асықпай таратып, 
қарсыласының жүрісін бағып қалған. Екінші жақта апалар жаттығу жасап, 
қимылдарын нұсқаушыға қарап қайталауда. Әңгімелері де жарасқан. Бір-бірін 
бұрыннан білетін құрбы-құрдастай әзілдесіп, қауқылдасып қояды. Ұйғыр ауданының 
Белсенді ұзақ өмір орталығына бас сұққан адам ең әуелі осындай көңілді ортаны 
байқайды.

Анар ДҮЙСЕНБАЙҚЫЗЫ

Ардагер Бейсенбі, №2 (6) 1 қазан 2026 жыл

Асыл анаАсыл ана

Бишан шешеміз 1937 жылы 27 маусымда Қытай Халық 
Республикасының Тоғызтарау өңірінде дүниеге келген. 
Балалық шағы осы өлкеде өтті. 1955 жылдың қысында 
Жүнісбай әкемізбен шаңырақ көтерді. Тұңғыш ұлы Айтқожа 
1958 жылдың сәуірінде дүниеге келді. Ділдәхан анамыз әже 
атанып, немере сүйді. 

«Бақыт бағалағанның басында, қадірлегеннің қасында 
тұрады» демекші, жас жұбайлардың берекелі отбасына Қыдыр 
дарып, бақ қонды. 1959 жылы туған жерге оралды. Тоғызбұлақ 
ұжымшарына қоныс теуіп, мал шаруашылығын өркендетуге өз 
үлестерін қосты. Мәуелі бәйтеректей үлкен шаңыраққа айналды. 
Дүниеге он ұл, бес қыз әкелді. Оларға үлгілі тәрбие берді. Ұлын 
ұяға, қызын қияға қондырды. Өрісі кеңейіп, өркені өсті. 

Біз ауылда Әліқұловтар әулетімен көрші тұрдық. Бишан 
шешеміздің енесі Ділдәхан әжемізді көзіміз көрді. Қызы Келерхан 
екеуміз сыныптас болдық. Шешелеріміз бен жеңгелеріміз ұжымшардың 
қауырт жұмысына қарамастан ұршық иіріп, жүн түтті. Қолдары қалт 
еткенде киіз басып, сырмақ тігіп, алаша тоқуды да ұмытпады. 

Жазда шаруашылықтың шөп шабу науқаны басталады. Ауыл адамдары 
тыным таппайтын. Сол кезде менің жеңгем Ырысжан мен Бишан апа шағын 
наубайханада еңбек етіп, жұмыскерлердің далақосын ыстық нанмен қамтамасыз 
ететін.

Әліқұловтар әулеті – Жайдақбұлақ ауылындағы бақ қонған киелі шаңырақ. 
Әуелі Жүнісбай әкемізден бастасақ, ол қанша ауыр жұмыс атқарып жүрсе де, 
қиындыққа мойымады. Нағыз серіге тән өмір сүрді. Жүйірік ат та мінді, су 
жорғаларды да тақымдады. Артында ұрпағына үлгі болар жақсы аты қалды. 
2003 жылы дүниеден озған Жүнісбай әкеміздің жарқын бейнесі бүгінде әулет 
жадында сақтаулы. 

Отағасының өнегелі қасиеттерін Бишан шешеміз қыз-келіндеріне үнемі айтып, 
отбасындағы ер-азаматтың қадірін, шаңырақтың берекесін бағалауды ұғындырып 
отырады. Оның әрбір сөзі – өмірден түйген тәжірибеден туған тағылым. Шешеміздің 
айрықша ұстанымының бірі – «Ұзатылған қыз шиден тысқары» деген қағидасы. 
Қыз – жатжұрттық. Ұзатылған соң оның өз шаңырағы, өз отбасы, өз ошағы бар. 
Сондықтан Бишан шешеміз қыздарының барған жеріне сыйлы келін, ибалы жар 
болып, жаңа әулеттің берекесін арттырғанын қалайды. Келін мен ене арасындағы 
сыйластықты, отбасы ішіндегі жарасымды бәрінен жоғары қояды.

Бишан шешеміздің тағы бір берекелі кәсібі – жаз бойы бие байлап, қымыз 
ашытуы. Бал қымыздан бір ұрттаған жан таңдайынан дәмі кетпей, қайта-қайта 
аңсары ауып тұрады. Бұл өнерді қыз-келіндері де бойларына сіңіре білді. Жуырда 
Жалағаш ауылдық округінде тоқсанға таяп қалған Бишан Нұрзаққызымен 
кездесу кеші өтті. Кеген аудандық ішкі саясат бөлімінің басшысы Еркінбек 
Қалқаев шешеміздің тағылымға толы өмір жолын әңгімеледі. Кеш барысында 
аудандық аналар кеңесінің төрағасы Бақытгүл Дәмежанқызы аудан әкімінің 
Алғыс хатын табыстады. Осындай аналардың ғибратты ғұмырын өнегелеу 
арқылы ұлттық тәрбиенің тамыры тереңдеп, ұрпақтар сабақтастығының алтын 
арқауы беки түсері анық.

	  
Советбек ДҮЙСЕНБАЕВ

Жайдақбұлақ ауылы,
Кеген ауданы

Ауылдың қазыналы қарттары елдің өткені 
мен бүгінін жалғаған тірі шежіре. Осындай елге 
сыйлы, көпті көрген, ұрпаққа өнегесімен жол 
көрсетіп келе жатқан ардақты жандардың бірі 
– бүгінгі әңгімеміздің арқауына айналып отырған 
Бишан Нұрзаққызы.

Жуырда мұнда «Белсенді өмір – жүз 
жастық ғұмыр» атты Ашық есік күні өтті. 
Ауданның ақсақалдары мен ардагерлері, 
зейнеткерлер мен тұрғындар бас қосқан іс-
шараның мақсаты да орталықтың жұмысын 
көпшілікке таныстыру болатын.

Зейнетке шыққан соң адамның күнделікті 
өмірі күрт өзгереді. Кеше ғана қызметіне 
асығып, қоғамның бел ортасында жүрген 
жанның бір күнде үй тірлігімен қалып қоюы 
да мүмкін. Осындайда қатар-құрбымен 
араласатын, денсаулыққа көңіл бөліп, жаңа 
дүние үйренетін ортаның қажет екені айтпаса 
да түсінікті. Ашық есік күнінде келген 
қонақтар орталықтағы тіршілікті сырттай 
тамашалап қана қойған жоқ. Әр бағыттың 
жұмысын көріп, кейбіріне өздері де қатысып 
көрді. Алдымен орталық басшысы Ақпаржан 
Мәденұлы сөз алып, атқарылып жатқан 
жұмыстар мен алдағы жоспарларға тоқталды. 
Аудандық ардагерлер кеңесінің төрағасы 
Ербол Нұрсейітов, облыс пен ауданның 
Құрметті азаматы Сайдахмет Қасымов, 
ауданның құрметті зейнеткері Серік Қапаров 
та аға буын басын қосқан орталықтың 
жұмысына жылы лебіздерін білдірді.

Бұл күні ұзақ сөзден гөрі орталыққа 
келіп жүрген жандардың әңгімесі әсерлі 
шықты. Олар алғаш мұнда қалай келгендерін, 
содан бері кімдермен танысып, қандай 

достар тапқандарын айтты. Өмірінде болған 
өзгерістерімен бөлісті.

Орталықтың хор ұжымы Абайдың «Желсіз 
түнде жарық ай» әнін орындағанда көпшілік 
ерекше ықыласпен тыңдады. Қонақтармен 
«Жалғастыр» мақал-мәтелдер ойынын да 
ойнады. Үлкендер аталы сөздің жалғасын 
табуда тосылып қалған жоқ. Бірі бастап, 
екіншісі іліп әкетіп, орта кәдімгідей қыза 
түсті. Мұнан кейін денсаулыққа пайдалы 
жаттығулар көрсетілді. Скандинавиялық жаяу 
жүру нұсқаушысы Нұрәлі Нұрсапа, емдік дене 
шынықтыру нұсқаушысы Бақберген Исмайлов 
және йога нұсқаушысы Юлтузай Махаметова 
өз бағыттары бойынша шеберлік сағаттарын 
өткізді. Жеңіл қимыл-қозғалыстың өзін дұрыс 
жасаудың маңызын түсіндіріп, қонақтар да 
қарап тұрмай жаттығуға қосылды. Қолөнерге 
қызығатындар еңбек терапиясы бұрышына 
аялдады. Онда түрлі бұйымдар жасалып, 
келушілер шығармашылық бағыттағы 
жұмыстармен танысты. Тоғызқұмалақ 
алаңында ұлттық ойынның ережелерін 
түсіндірді нұсқаушылар. Ал психолог 
Адэлина Васильеваның «Мен бүгін сізге 
тілеймін...» атты тренингі шараға өзгеше 
жылылық сыйлады. Қатысушылар қолдарына 
таратылған жүрекшелерді алып, бір-біріне ақ 
тілектерін айтты. Осылайша ашық есік күні 
ерекше есте қаларлықтай өтті. 

Ұйғыр ауданы

КӨҢІЛ ҚАРТАЙМАЙДЫ

– Өмірімнің жастығын, қарттығын да осы сұлу 
өлкеде өткізіп келемін. Бүгінгі таңда жетпіс бестемін. 
1969 жылы Кеген қазақ орта мектебін тәмамдап, сол 
жылы Алматы қаласындағы ауыл шаруашылығы 
институтының орман шаруашылығы факультетіне 
оқуға түстім. Студенттік жылдарым мені таңдаған 
мамандығымның қыр-сырына баулып, табиғатты 
аялаудың, орман байлығын сақтаудың маңызын 
терең ұғындырды. 1975 жылы жоғары оқу орнын 
ойдағыдай аяқтап, туған өлкеме оралдым. Сол кезде 
Кеген орман шаруашылығының басшысы, елге сыйлы 
азамат Шәріп Мықитанов ағамыз болатын. Ол кісі әке-
шешемді жақсы танитын, бірге еңбек еткен жандар. 
Мамандығымды аяқтағанымды ести салысымен, 

Табиғат сақшысы

Бір басында тектілікті, ірілік пен 
іскерлікті асқақтатар сан қасиет 
тоғысқан, қырық жылдан астам уақыт 
жасыл желекті қорғауға үлес қосқан, яғни 
орманшы болып жұмыс істеген, есімі 
жақсылар мен жайсаңдар қатарында 
аталып жүрген ардақты азаматтың бірі – 
Жанат Демежанұлымен жүздесіп, әңгімеге 
тартқан едік.

Дәурен ӘБУТӘЛІПОВ

маған арнайы шақырту жолдап, туған жерімде еңбек 
жолымды бастауыма мүмкіндік жасады. Бұл мен үшін 
үлкен сенім әрі зор жауапкершілік болды. Осылайша 
бір мекемеде табан аудармастан 42 жылға жуық қызмет 
атқардым, – деді ағамыз өткен күндерді сағынышпен 
еске алып.

Жанат Демежанұлы мамандығы мен кәсібіне қарай 
тапсырылған қай істі болсын ынтасымен атқарды. 
Орман шаруашылығын дамытуға күш-жігерін аямады. 
Өз ісінің шебер ұйымдастырушысы ретінде ол Тұйық 
орманшылығында 1975 жылға дейін қызмет істеп, 
одан кейін Қарқара орман бөлімшесі директоры 
болды. 

– Орман шаруашылығында 1978 жылға дейін 
басшы болып қызмет істедім. Сол кезеңде Шәріп 
Мықитанов зейнеткерлікке шығып, оның орнына 
Ұзынбұлақта жұмыс істеп жүрген Бекболат Дауылбаев 
басшы болып келді. Мені орталыққа шақырып, 
кеңседе инженер қызметін атқардым. Орман – 
еліміздің тынысын ашатын өкпесі. Әр тал, әр көшет 
– елдің тағдыры. Ел ертеңі үшін еңбек етіп жатқан 
бүгінгі әріптестерімнің жұмысына сәттілік тілеймін! 
– дейді ол.

Туған жерінің табиғатын сүйіп өскен Жанат ағамыз 
зейнетке шықса да, орман шаруашылығынан қол үзбей, 
ізбасарларына ақыл қосып, кеңес берді. Ол орман ісінің 
жаңа буын мамандарын әзірлеуге ерекше көңіл бөлді. 
Өзіне жүктелген міндетті жауапкершілікпен атқарып, 
көптеген Алғыс хат пен Құрмет грамотасына ие болды. 
Орман шаруашылығының майталманы, Кеген және 
Райымбек ауданының Құрметті азаматы, «Ерен еңбегі 
үшін» медалінің иегері Жанат Демежанұлы елі мен 
жері үшін шынайы пейілімен қызмет етті.

Отбасында да өнегелі отағасы болды. Зайыбы 
Күләш Бейсенбетова екеуі 1977 жылы отбасын құрып, 
бүгінде елге еңбек сіңіріп жүрген ұлықты ұл, қылықты 
қыз тәрбиелеп өсірді. Бұлардан тараған немерелері – 
ата-апасының көз қуанышы.

Алпыстың асқарына мойымай көтеріліп, жетпістің 
бесеуіне келген Жанат Демежанұлы туралы айтылар 
тағылымды әңгіме таусылмайды. Себебі елге табан 
ақы, маңдай терін аямаған еңбек адамы қашанда 
халқымен бірге жасай береді.

Кеген ауданы

«Таза Қазақстан» жалпыұлттық экологиялық 
бағдарламасы – қоршаған ортаны тазалаумен ғана 
шектелмейтін, қоғамның табиғатқа деген көзқарасын 
өзгертіп, экологиялық мәдениетті қалыптастыруға 
бағытталған бастама. Бағдарламаның басты мақсаты 
– туған жерді таза ұстау, жасыл желекті көбейту және 
табиғи байлықтарды келер ұрпаққа аманаттау. Осы 
бағыттағы жұмыстардың барысын көру мақсатында 
тілшілер тобы Балқаш ауданына арнайы іссапармен барып, 
Желтораңғы ауылдық округінде орналасқан Күрті орман 
шаруашылығында ұйымдастырылған жиде тұқымын жинау 
жұмыстарына куә болды.

Дәурен ӘБУТӘЛІПОВ

Жарнама, хабарландырудың мазмұны мен мәтініне
тапсырыс беруші жауапты.

Алтынай СЕЙІТКЕН

ЗАҢ МЕН ТӘРТІП

ҰЛТТЫҚ СПОРТ

МАМАН МІНБЕРІ

Нотариаттық іс-әрекетке 
өзгеріс енгізілді

Адалдық – ардың ісі

2026 жылдың 8 қыркүйегінен бастап Қазақстанда жылжымайтын мүлікке 
қатысты мәмілелерді нотариаттық куәландыру тәртібі жаңа қағидамен 
жүргізіледі. Енді сатып алу-сату, сыйға тарту, айырбастау, кепілге қою және 
жылжымайтын мүлікті иеліктен шығаруға немесе кепілге беруге байланысты, 
мемлекеттік тіркеуге жататын өзге де мәмілелер мүлік орналасқан жердегі 
нотариуспен куәландырылады.

Енгізілген өзгерістер, ең алдымен, жылжымайтын мүлікке қатысты 
мәмілелерді ресімдеу үдерісін ретке келтіруге және жүйелеуге бағытталған. 
Аумақтық қағидат мүлік объектісі, мәмілені нотариаттық куәландыру және 
құқықтарды кейіннен мемлекеттік тіркеу арасындағы өзара байланысты нақты 
әрі жүйелі түрде қалыптастыруға мүмкіндік береді. Сонымен қатар жаңа 
тәртіп жылжымайтын мүлікпен жасалатын операциялардың ашықтығы мен 
қауіпсіздігін арттыруға, алаяқтық тәуекелдерін төмендетуге бағытталған. Бұл 
ретте аумақтық қағидат азаматтардың өз мүлкіне басқа өңірде жүріп билік ету 
құқығын шектемейді. Егер меншік иесінің жылжымайтын мүлік орналасқан 
жерге жеке өзі келу мүмкіндігі болмаса, ол егер меншік иесінің жылжымайтын 
мүлік орналасқан жерге жеке өзі келу мүмкіндігі болмаса, ол өз атынан қажетті 
әрекеттерді жүзеге асыратын өкілге сенімхат рәсімдеуге құқылы. Мысалы, 
егер пәтер Астанада орналасқан болып, ал оның меншік иесі Алматыда тұрса 
немесе уақытша сонда жүрсе, ол басқа тұлғаға сенімхат рәсімдей алады. Өкіл 
мәмілені Астанадағы нотариуста жүргізе алады.

Осылайша, азаматтар басқа қалада немесе өңірде жүріп, сенім білдірілген 
тұлғалар арқылы жылжымайтын мүлікті бұрынғысынша сата алады, сыйға 
тарта алады, айырбастай алады жеке кепілге бере алады. Тек мәміленің 
өзін нотариаттық куәландыру орны өзгереді, енді ол жылжымайтын мүлік 
объектісінің орналасқан жері бойынша айқындалады. Жаңа талап тек 
жылжымайтын мүлікке қатысты мәмілелерге қатысты және басқа нотариаттық 
әрекеттердің тәртібіне әсер етпейді.

Гүлмира АҚЫЛАЕВА,
Алматы облысы әділет департаменті құқықтық түсіндіру жұмысы 

және заңгерлік қызмет көрсету бөлімінің бас маманы

Қазақстан Республикасының Әділет министрлігі хабарлағандай, 
жылжымайтын мүлікке қатысты мәмілелерді нотариаттық ресімдеу 
тәртібі өзгерді.

«Заң мен тәртіп» қағидаты аясында сыбайлас 
жемқорлықтың алдын алу үшін жүргізілетін түсін­
дірме жұмыстары – қоғамда адалдық пен әділдікті 
қалыптастыруға бағытталған маңызды қадамдардың 
бірі. Кеген ауданы Қарабұлақ ауылдық округінің әкімі 
Рүстем Әлімов мәдениет қызметкерлерімен осы 
мәселе бойынша жиын өткізді.

Қырғыз елінде өткен VI Дүниежүзілік көшпенділер ойындарында 
жоғары нәтиже көрсеткен спортшылардың арасында Жамбыл 
ауданынан барған жастар да бар. Оларды және жаттықтырушылары 
мен ата-аналарын Жамбыл ауданының әкімі Нұрлан Ертас арнайы 
қабылдады.

Табиғатты қорғауға бағытталған 
іс-шараны Күрті орман шаруашылығы 
мен Алматы облысының әкімдігі 
ұйымдастырды. Оған Күрті орман 
ш а р у а ш ы л ы ғ ы н ы ң  д и р е к т о р ы 
Ғабит Ақшабақов, орманшылық 
қызметкерлері, Д.Қонаев атындағы орта 
мектептің оқушылары мен бұқаралық 
ақпарат құралдарының өкілдері қатысты.

Күрті орман шаруашылығының 
тарихы 1959 жылдан басталады. Бүгін
де мекеменің жалпы аумағы 367720 
гектарды құрайды. Шаруашылық 
құрамына Ақжар, Тау-Құм және 
Ақдала орманшылықтары кіреді. Іс-
шара барысында орман қорын сақтау 
мен молықтырудың маңызы кеңінен 
түсіндірілді. Себебі орман – табиғи тепе-
теңдікті сақтайтын, ауаны тазартатын, 
топырақты эрозиядан қорғайтын 
маңызды экожүйе.

Шараны ашқан Желтораңғы ауылы
ның ақсақалы Мұрат Мырзахметов «Таза 
Қазақстан» бағдарламасының маңы
зына тоқталып, мұндай жұмыстардың 
тұрақты түрде жалғасуы қажет екенін 
атап өтті.

– Мемлекет басшысы Қасым-Жомарт 
Тоқаевтың бастамасымен қолға алын
ған «Таза Қазақстан» жалпыұлттық 
экологиялық бағдарламасы бір реттік 
шара емес, тұрақты түрде жүзеге 
асырылатын маңызды бастама. Елді таза 
ұстау, табиғатты қорғау – баршамызға 
ортақ міндет. Күрті орман шаруашылығы 

ОРМАН ҚОРЫН МОЛАЙТУ – 
ОРТАҚ МІНДЕТ

ШАБАНДОЗДАРҒА
ҚҰРМЕТ

да орманды қорғауға, табиғат тазалығын 
сақтауға өз үлесін қосып келеді. Бүгін 
ауылымызда өтіп жатқан осындай 
игі шараға куә болып отырмыз. Жиде 
тұқымын жинау арқылы болашақта 
сапалы көшеттер өсіріп, жасыл желек 
көлемін арттыруға мүмкіндік туады, – 
деді ауыл ақсақалы.

Табиғатты қорғауға бағытталған 
ш а р а н ы ң  т ә р б и е л і к  м ә н і  д е 
ерекше. Д.Қонаев атындағы мектеп 
директорының оқу ісі жөніндегі 
орынбасары Эльмира Қасабекова 
«Таза Қазақстан» бағдарламасы жаңа 
экологиялық мәдениет пен жаңа өмір 
салтын қалыптастыруға жол ашып 
отырғанын айтты.

–Туған жердің тазалығы – әрбір 
азаматтың мәдениеті мен отансүй
гіштігінің белгісі. Президентіміз айт
қандай, таза әрі жасыл елді құру – бар
шамыздың міндетіміз. Бабаларымыз 
«Бір тал кессең, он тал ек» деп табиғатты 
ерекше қастерлеген. Сондықтан бүгінгі 
ұрпақ та табиғатты аялауға, қоршаған 
ортаны қорғауға өз үлесін қосуы керек, 
– деді ұстаз.

Ол оқушыларды табиғатты қорғауға 
бағытталған бастамаларға белсенді 
қатысуға шақырды.

Күрті орман шаруашылығының 
директоры Ғабит Мұратұлы да ағаш 
тұқымдарын жинаудың маңыздылығына 
тоқталды.

– «Таза Қазақстан» жалпыұлттық 
экологиялық бағдарламасы аясындағы 
маңызды бағыттардың бірі – ағаш 

тұқымдарын жинау. Орман қоршаған 
ортаның тұрақтылығын сақтап, ауаны 
тазартып, топырақты эрозиядан 
қорғайды. Осы бағытта табиғатты қорғау 
және көгалдандыру жұмыстарына 
ерекше көңіл бөлінуде, – деді Ғабит 
Мұратұлы.

Оның айтуынша, Мемлекет бас
шысының тапсырмасы аясында орман 
шаруашылығында 2 миллиард ағаш 
отырғызу жоспарына сәйкес бірқатар 
жұмыс атқарылған. Атап айтқанда, 2021 
жылы 84 гектар жерге 420 келі қара 
сексеуіл тұқымы себілсе, 2022 жылы 
560 гектарға 2 800 келі, 2023 жылы 860 
гектарға 4 300 келі қара сексеуіл тұқымы 
себілген. Ал алдағы жылдарға арналған 
жоспар бойынша 2028-2035 жылдар 
аралығында 80 гектар жерге 266 664 түп 
жиде көшетін отырғызу көзделіп отыр. 
Қазіргі таңда жиналып жатқан жиде 
тұқымы осы жоспарға сәйкес көшет 
дайындау мақсатында уақытша орман 
тұқымбағына себілмек.

Мамандардың айтуынша, жиде 
ағашының табиғи орта үшін маңызы зор. 
Оның тамыр жүйесі топырақты бекітіп, 
жел эрозиясының алдын алуға ықпал 
етеді. Сондықтан жиде алқаптарын 
көбейту – табиғи ортаны қорғауға 
бағытталған тиімді шаралардың бірі.

Ғабит Мұратұлының баяндамасынан 
кейін Д.Қонаев атындағы орта 
мектептің оқушылары мен орман 
шаруашылығының қызметкерлері жиде 
тұқымын жинауға кірісті.

Орман молықтыру инженері Ернат 
Досымбаев оқушыларға жиде ағашын 
зақымдамай, тұқымын дұрыс жинау 
тәсілдерін көрсетті. Балалар маманның 
кеңесін мұқият тыңдап, жұмысқа 
белсене қатысты.

Табиғат аясында өткен шара оқу
шылар үшін тәжірибелік сабаққа 
айналды. Олар жиде тұқымын жинап 
қана қоймай, оның табиғаттағы рөлі 
мен болашақта көшет өсірудегі маңызы 
туралы мағлұмат алды.

Балалардың бұл іске қызығу
шылықпен қатысуы қуантты. Өйткені 
әрбір жиналған тұқым – ертеңгі жасыл 
желектің бастауы. Шараға белсенді 
қатысқан Д.Қонаев атындағы орта 
мектептің 9-сынып оқушысы Баукен 
Ерғали да табиғатты қорғау әр азаматтың 
міндеті екенін айтты.

– Таза Қазақстанды қалыптастыру 
үшін әр адам өзінен бастауы керек. 
Қоқысты белгіленген орынға тастау, 
ағаш егу, көшет отырғызу, жиде тұқымын 
жинау сияқты қарапайым істердің өзі 
табиғатты қорғауға қосылған үлес деп 
ойлаймын. Біз, мектеп оқушылары, 
табиғатты қорғауға бағытталған жұмыс
тарға жиі қатысамыз. Желтораңғы 
ауылының жастары да, қарттары да 
мұндай шараларға белсенді атсалысады. 
Мен осы ауылдың тумасымын. Жасым 
– 14-те. Өз елінің патриоты ретінде 
осындай игі істерге қатысуды азаматтық 
парызым деп білемін, – деді ол.

Балқаш ауданында ұйымдастырылған 
жиде тұқымын жинау жұмыстары 
табиғатты қорғаудың нақты іс арқылы 
жүзеге асатынын көрсеткен тағылымды 
шара болды. 

Балқаш ауданы

Алтынай СЕЙІТКЕН

Жүзден астам елден үш мың спортшы қатысқан дүбірлі додада Қазақстан 
құрама командасында өнер көрсеткен жамбылдық шабандоздар ат жарысынан 
бірнеше алтын, күміс және қола медаль жеңіп алып, ел мерейін үстем етуге өз 
үлестерін қосты. Кездесуде аудан әкімі спортшыларды айтулы жетістіктерімен 
құттықтап, халықаралық деңгейде ел мерейін асқақтатқан жеңістері үшін 
алғыс білдірді.

– Сіздер жарыс жолында жоғары спорттық шеберлік танытып, Көк 
Туымызды биікке көтердіңіздер. Әрбір жеңіс арқылы халқымыздың ұлттық 
рухын, көшпенділер мәдениетін және ата-бабамыздан мирас болған спорттық 
дәстүрлерімізді әлемге паш еттіңіздер. Бұл – өңіріміз үшін үлкен мақтаныш, 
– деді Нұрлан Ертасұлы.

Аудан басшысы әрбір жеңістің артында спортшылармен қатар жат
тықтырушы, атбегі және ата-аналардың қажырлы еңбегі жатқанын атап өтті. 
Салтанатты қабылдау барысында жеңімпаз балаларға, жаттықтырушылары мен 
ата-аналарына ризашылығын білдіріп, барлығын Алғыс хатпен марапаттады.

Айта кетсек, аталған халықаралық жарыста Қазақстан спортшылары 76 
медаль жеңіп алды, оның 32-сі – алтын. Отандық атбегілер үкілеп қосқан 
сәйгүліктер аламан, топ, құнан бәйгеде тамаша нәтиже көрсетті. Жамбыл 
ауданынан барған шабандоздар ат жарысы түрлерінен топ жарды. Атап 
айтқанда, көшпенділер ойындарының аламан бәйгесінде Сұраншы батыр 
ауылындағы орта мектептің 8-сынып оқушысы Нұрасыл Бекбатыр І орынды 
жеңіп алып, ел мерейін үстем етті. Тақымы мықты тағы бір шабандоз – Санжар 
Өмекей. Ол Ұзынағаш ауылындағы Сейдахмет Бердіқұлов атындағы орта 
мектептің 5 «б» сыныбында оқиды. Шынашақтай ғана Санжар сол жолы атқа 
екі рет шауып, құнан бәйгеде І орын, ал топ бәйгеде ІІ орын иеленді. Құнан 
бәйгедегі күміс жүлдені Сүйінбай атындағы орта мектептің 9 «ә» сынып 
оқушысы, 15 жасар Төлеген Асылжан алды. Сондай-ақ Тарғап ауылындағы 
орта мектептің 7-сынып оқушысы Әлижан Мансұр құнан бәйгеде ІІІ орын 
иеленіп, қола медальға қол жеткізді.

Ат құлағында ойнаған балаларды ата-аналары, бапкерлер және мектеп 
ұжымдары зор мақтаныш тұтады.

Жамбыл ауданы

Серік САТЫБАЛДИЕВ

Елімізде бүгінде ең жоғары басымдықтардың бірі – «Заң 
мен тәртіп» қағидатын орнықтыру, заң үстемдігін қамтамасыз 
ету және қоғамдық тәртіпті нығайту. Бұл – бір күнде шешілетін 
мәселе емес, қоғамға ортақ маңызды міндет. Осы орайда 
Рүстем Жеңісұлы сыбайлас жемқорлықтың қоғам дамуына зор 
қауіп төндіретін келеңсіз құбылыс екенін атап өтті.

– Сыбайлас жемқорлық – әділдік пен заң үстемдігіне 
нұқсан келтіріп, мемлекетке деген сенімді әлсірететін індет. 
Сондықтан әрбір азамат заңды құрметтеп, адалдық пен 
жауапкершілікті өмірлік ұстанымына айналдыруы қажет. Адал 
қоғам – жарқын болашақтың берік негізі, – деді ауыл әкімі.

Ауыл басшысы сыбайлас жемқорлықтың заман ағымы
мен бірге түрлі сипатқа ие болып, қаржы айналымы мен 
қоғамдық бәсекелестік күшейген ортада тамырын тереңге 
жайып, бүгінгі күнге дейін толық жойылмай келе жатқан 
өзекті мәселе екенін ерекше атап өтті.

Кеген ауданы

Суретті түсірген – Мұхтар ӘУКЕН


